
ŽELITE DA RASKINETE UGOVOR  
O OSIGURANJU? 
Ugovor o životnom osiguranju može se raskinuti u bilo kojem 
trenutku kada to ugovaratelj poželi uz zadovoljenje određenih 
uslova. Međutim, prijevremeni raskid ugovorenog životnog 
osiguranja za slučaj doživljenja u pravilu je nepovoljan za 
ugovaratelja / korisnika u pogledu iznosa naknade koja mu pri 
tom pripada. Prije donošenja odluke o raskidu police životnog 
osiguranja korisno je provjeriti uslove osiguranja i kontaktirati 
društvo za osiguranje te utvrditi postoje li neke povoljnije 
mogućnosti za osiguranika kao npr.:
Otkup police u osiguranju života je postupak prekida 
osiguranja prije isteka ugovorenog trajanja osiguranja. 
Kapitalizacija je postupak u osiguranju života koji se provodi 
kada ugovaratelj osiguranja prestane uplaćivati premiju, ali ne 
želi raskinuti ugovor o osiguranju. 
Zajam u visini otkupne vrijednosti police 
Mirovanje police osiguranja – privremeni prestanak obaveze 
plaćanja premije na kraći rok (obično do godinu dana).
Smanjenje iznosa premije – trajno smanjenje iznosa premije u 
skladu s kojim se smanjuje i iznos osigurane sume.

KADA SE DESI OSIGURANI SLUČAJ
Ako se nesretni slučaj dogodi, a vi ste se osigurali od njegova 
nastanka, imate pravo na naknadu štete u skladu s uslovima 
osiguranja. U tom slučaju morate obavijestiti društvo za 
osiguranje da je nastupio osigurani slučaj (smrt, povreda, bolest 
i sl.).
Društvo za osiguranje za isplatu osigurane sume ima najviše 
14 dana od dana kada je dobilo obavijest da se osigurani slučaj 
dogodio. Ako je za utvrđivanje postojanja obaveze društva za 
osiguranje ili njena iznosa potrebno određeno vrijeme, tada 
društvo za osiguranje mora isplatiti osiguranu sumu određenu 
ugovorom o osiguranju u roku od 30 dana ili u tom roku 
dostaviti obavijest da zahtjev nije osnovan. ŽIVOTNO 

OSIGURANJEVAŽNO: Obzirom da se radi o dobrovoljnom ugovornom 
osiguranju lica, osiguranik fizičko lice može imati zaključeno 
više polica životnih osiguranja uključujući i osiguranje 
nezgode i ostvariti pravo na isplatu svih tih osiguranja u 
slučaju ispunjenja uvjeta iz pojedinačne police. 

Agencija za nadzor osiguranja Federacije Bosne i Hercegovine 
ima regulatornu i nadzornu funkciju radi zaštite osiguranika 
i društava za osiguranje u cilju održavanja stabilnosti tržišta 
osiguranja u Federaciji Bosne i Hercegovine. 
Agencija za nadzor vrši nadzor rada društava za osiguranje, 
posrednika u osiguranju.
Na internetskoj stranici Agencije za nadzor možete saznati kako 
podnijeti zahtjev u slučaju pritužbe na rad ili postupanje nekog 
od subjekata koje nadzire Agencija za nadzor. 
Za više informacija posjetite: www.ano.ba

ŽIVOTNO OSIGURANJE
Potrebno je znati
•  Upoznajte se s različitim vrstama osiguranja života i što ona 

pokrivaju.
•  Planirajte koliko ćete plaćati premiju, dužinu trajanja 

osiguranja. 
•  Provjerite uslove vezane uz isplatu naknada osiguranih suma.
•  Definišite ko će biti vaši korisnici, tj. ko će primiti naknadu u 

slučaju smrti osiguranika.
•  Pročitajte uslove vezane uz situacije koje neće biti pokrivene 

osiguranjem ili situacije s ograničenim pokrićem.
•  Saznajte trebate li proći zdravstvenu provjeru pri apliciranju 

za osiguranje života.
•  Ako imate pitanja ili nesigurnosti, konsultujte se s 

osiguravajućim društvom ili posrednikom u osiguranju kako 
biste dobili dodatne informacije i savjete.

Što je životno osiguranje?

Životno osiguranje je osiguranje vlastitog života ili života vaših 
bližnjih.

Vrste životnih osiguranja

Osiguranje za slučaj smrti i doživljenja ima dvije komponente: 
osigurana suma isplaćuje se korisniku osiguranja u slučaju 
smrti osiguranika ili se isplaćuje na kraju ugovorenog trajanja 
osiguranja, tj. po doživljenju osiguranika pa se često kaže da to 
osiguranje predstavlja i štednju. Ta vrsta osiguranja također se 
naziva i mješovito osiguranje života.
Riziko osiguranje podrazumijeva isplaćivanje ugovorene sume 
samo u slučaju smrti osiguranika (ako osiguranik doživi rok na 
koji je sklopljena polica, osigurani se iznos ne isplaćuje).
Osiguranje za slučaj doživljenja podrazumijeva isplaćivanje 
ugovorene sume isključivo ako osiguranik doživi rok definisan 
u ugovoru. Ako osiguranik umre za vrijeme trajanja ugovora o 
osiguranju, korisnik osiguranja nema pravo na isplatu ugovorene 
sume, a uobičajena je isplata ili do tada uplaćene premije ili 
matematičke rezerve, ovisno o cjenicima društava za osiguranje.
Rentno osiguranje podrazumijeva da tokom određenog 
perioda uplaćujete premiju osiguranja, da biste, u skladu s 
uslovima dogovorenim s društvom za osiguranje, u određenom 
trenutku počeli dobivati periodične isplate (rente) tokom 
određenog perioda ili doživotno.
Polica životnih osiguranja, može sadržavati i dopunska 
osiguranja, poput onog za slučaj nezgode ili trajne radne 
nesposobnosti, zdravstveno osiguranje (npr. od teških bolesti).
Plaćanje premije kao i kod drugih oblika osiguranja, može biti 
ugovoreno jednokratno ili višekratno u skladu s potrebama 
ugovaratelja osiguranja. Visina premije zavisi od više faktora 
kao što su osigurani rizik, pristupna dob,  zdravstveno stanje, 
zanimanje osiguranika, drugi faktori.

Unit-linked životno osiguranje ili osiguranje 
vezano uz jedinice investicionih fondova

Unit-linked životno osiguranje je osiguranje kod kojeg 
ugovaratelj osiguranja snosi rizik ulaganja. Unit-linked police 
funkcionišu po principu ulaganja u fond te svaka uplata premije 
predstavlja kupnju određenog udjela u fondu. S obzirom na 
to da vrijednost udjela može rasti, ali i padati, ugovaratelj 
osiguranja snosi rizik ulaganja i eventualnu dobit ili gubitak.

Osiguratelj preuzima samo osigurateljni rizik, odnosno 
isplatu ako se ostvari osigurani slučaj.

ŽIVOTNO OSIGURANJE

PRIJE SKLAPANJA UGOVORA PORED OSTALIH 
PODATAKA, OSIGURAVATELJ JE OBAVEZAN OBAVIJESTITI 
UGOVARATELJA OSIGURANJA O PROSPEKTU FONDA I 
STRUKTURI ULAGANJA

Za Unit-linked životno osiguranje društvo za osiguranje je 
obavezno dostaviti ugovaratelju osiguranja za svaku finansijsku 
godinu, izvještaj koji sadrži minimalno sljedeće podatke:
a) ukupan iznos koji je osiguranik platio,
b) ukupan iznos koji je uložen,
c) ukupan broj jedinica,
d) vrijednost jedinica,
e) način kalkulacije vrijednosti jedinice.

Za životna osiguranja, propisane su Zakonom o osiguranju 
dodatne informacije koje vam trebaju biti dostavljene i to 
podaci o: osnovici i mjerilima za učešće u dobiti, tabelama 
otkupne vrijednosti, pravima na kapitalizaciju ugovora sa 
tabelama kapitaliziranih vrijednosti, pravu na odustajanje i 
rokovima, poreznom sistemu). 
Za vrijeme trajanja ugovora o životnom osiguranju, 
osiguravatelj je dužan godišnje pismeno vas obavijestiti o 
stanju učestvovanja u dobiti.


